
 ДЕПУТАТТЫҚ САУАЛ
 Құрметті Бақытжан Әбдірұлы!
Бүгінгі таңда, жаһандық әлемдік бәсекелестік жағдайында, Мемлекет басшысы Нұрсұлтан Әбішұлы Назарбаевтың үштілдік білім беруді енгізу жөніндегі бірегей саясаты аса өзекті әрі тиімді болып табылады.

Осы бағыт Қазақстан халқына бәсекеге қабілетті болуға және дәуірмен бірге адымдауға нақты мүмкіндік береді.
«Төртінші өнеркәсіптік революция жағдайындағы дамудың жаңа мүмкіндіктері» атты Қазақстан халқына жыл сайынғы Жолдауында Президент  қазақстандықтардың болашағы – қазақ, орыс және ағылшын тілдерін еркін меңгеруінде, - деп нақты атап көрсетті.

Ел Президенті қойған міндеттерді орындау үшін Үкімет «2015-2020 жылдарға арналған үштілдік білім беруді дамытудың жол картасын» әзірлеп, бекітті. Осы құжатқа сәйкес үштілдік білім беруге кезең-кезеңмен көшу көзделген.

Осылайша, бүгінгі таңда 379 мектепте ағылшын тілінде оқытудың элементтері енгізіліп қойылған, 153 мектепте пилоттық режимде жаратылыстану-ғылыми циклдың жекелеген пәндерін ағылшын тілінде оқыту басталып кеткен, 2016 - 2017 жылдар аралығында 13087 пән мұғалімдері тілдік курстардан өткен.
Мемлекет басшысы Үкіметтің алдына қойған міндеттерді орындау ісінде алға жылжудың бар екені сөзсіз, алайда, бірқатар олқылықтар мен кемшіліктер бар, сондай-ақ үштілдік білім беруді енгізуді ілгерілетуде айқындылық болмай отыр.

Осы бағытта жұмыс істеп жатқан уәкілетті органның үштілдік білім беруді енгізудің барысы туралы егжей-тегжейлі ақпаратты толық көлемде бермеуіне байланысты Сізге жүгінуге тура келіп отыр.

Мәселен, Білім және ғылым министрлігі атқарған жұмыс туралы нақтылау мақсатында 2017 жылғы 19 қазанда (шығ. № 6-11-1446) мемлекеттік органға хат жолданған болатын, оған 2017 жылғы 21 қарашада (шығ. № 5387-4-11288/11-21446) жауап алынды, бірақ оның мазмұны 2018-2020 жылдар аралығында жаратылыстану-ғылыми пәндері ағылшын тілінде оқытылатын оқушылардың санына және 2018-2020 жылдарға арналған нақ осы пәндерді оқыту бойынша сыныптардың қажетті санына қатысты мәселелерді толық көлемде ашып көрсетпейді.
Сонымен бірге, уәкілетті органның жауабында 2157 мұғалім тиісті дайындықты өтуге және пәндерді ағылшын тілінде жүргізуге әр түрлі дәлелді себептермен құлықсыздық танытып отыр деген ақпарат бар. Бұл ретте, мұндай жағдайларда қандай шаралар қолданылатын болады және осы әншейін емес мәселені шешу жолдары қандай? - деген сұрақ туындайды.

Сонымен қатар, жауапта мектептерде үштілдік білім беру жүйесі мектептердің өз қалауы бойынша енгізілуде делінген. Осыған байланысты түсініксіздік туындап отыр, сонда мектептер қандай нақты өлшемшарттар бойынша іріктелуде? Кез келген оқытушының ауылдық шағын жинақты мектепке оқытуға бармайтындығын ескерсек, ауылдық мектептердің болашағы қандай болмақ? 
Осыған байланысты, 2017 жылғы 5 желтоқсанда (шығ. № 6-11-1692) қажетті ақпаратты беру туралы хат мемлекеттік органға қайта жолданып, оған 2018 жылғы 8 қаңтарда (шығ. № 40-4-11288/11-2) жауап алынды, оның мазмұны бойынша мемлекеттік органда Мемлекет басшысының тапсырмасын орындау барысы туралы талдау жүргізу үшін қажетті ақпарат жоқ немесе бізге түсініксіз өзге мән-жайлар бар деген түйінге келіп отырмыз.

Мәселен, қалалар, аудандар және ауылдар бөлігінде жаратылыстану-ғылыми пәндер бойынша ағылшын тілді оқытушыларға деген қажеттілікке қатысты жауап алынбады.

Бұл ретте, Жол картасының 5.1-тармағына сәйкес «үштілдік білім беруді іске асыру үшін қажеттілікті айқындау» деп нақты жазылғанын ескеру керек.
Сондай-ақ, берілген жауаптарға сәйкес, бүгінгі таңда, елімізде 62 Жоғары оқу орны жұмыс істеуде, оларда 4749 студент дәріс алуда, олардың 1710-ны – болашақтағы жаратылыстану-ғылыми пәндері бойынша ағылшын тілді оқытушылар. Жыл сайын осындай 427 адамды шығару жоспарланған. Бүгінгі таңда кейбір мектептерде қазақ және орыс тілдерде оқытатын мұғалімдер бойынша кадр тапшылығы бар екенін ескеретін болсақ, түлектердің осы саны жұмыс істеп жатқан оқытушылары бар Республикамыздың барлық мектептерін 2020 жылға дейін қамти ала ма? – деген сұрақ туындайды. 

Сонымен қоса, Жол картасының 1.3.1-тармағына сәйкес үштілдік білім беруге көшу графигін дайындау жөніндегі міндет нақты қойылған болатын.

Алайда, мемлекеттік орган берген жауаптың негізінде, бүгінгі таңда көшудің нақты графигі жоқ деген түйінге келіп отырмыз.

Сонымен қатар, сайлаушылармен кездесулер барысында олар «Қазақстанда үштілдік білім беру жүйесі қашан түпкілікті енгізілетін болады?» деген сұрақтарды жиі қояды. Ата-аналар өз балаларын жаңа білім беру жүйесі бойынша оқытуды жоспарлау үшін оның анық болуын сұрауда.

Бұқаралық ақпарат құралдарында министрлік өкілдері үштілдік білім беруге көшу бойынша әртүрлі ақпарат береді. Уәкілетті орган қазірдің өзінде адамдарға білім берудің осы жүйесін, әсіресе ауылдық жерлерде енгізу бойынша нақты ақпарат беруі керек. 

Оқулықтармен қамтамасыз ету мәселесі де шешімін таппай келеді. Менің ойымша, бұл ретте уәкілетті орган оқулықтардың сапасы мен мазмұнына қатысты қоғамдық көзқарасты ескере отырып, кітаптардың мазмұнына ерекше көңіл бөлуі қажет. 

Уәкілетті органға жолданған барлық жазбаша сауалдардың Үштілдік білім беруді дамытудың жол картасы шеңберінде жасалғанын айрықша 
атап көрсеткен жөн.

Құрметті Бақытжан Әбдірұлы, Қазақстан Республикасы Президентінің тапсырмасын орындау үшін Сізден уәкілетті мемлекеттік органға және тиісті құрылымдарға жоғарыда аталған мәселелерді шешуге байланысты нақты тапсырмалар беруіңізді сұраймыз.

Уәкілетті органда үштілдік білім беру жүйесін енгізу жөніндегі міндеттерді шешудің нақты тетіктері болмаған жағдайда, мүмкін оны енгізу тәсілдері мен мерзімдерін қайта қарау қажет шығар? Мысалы, мектептерде ағылшын тілін оқыту сағаттарының санын ұлғайту жөніндегі мүмкіндікті қарастырған жөн  деп санаймыз. Бұл ретте, Экономикалық ынтымақтастық және даму ұйымы елдерінің, оның ішінде осы бағытта ЕуроОдақ елдерінде білім беру жүйесіне назар аударған жөн болар.

Депутаттық сауалға заңнамада белгіленген мерзімдерде жазбаша түрде жауап беруіңізді сұраймыз.

